Nafarroako Parlamentuko Mahaiak, 2011ko irailaren 19an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita beharrezkoak diren zuzemenak egin ditzan Zubietako Udalarekin Miguel Ángel Mindeguia Labayen aizkolariaren omenezko eskultura bat egite aldera.

2. Nafarroako Parlamentuko Aldizkari Ofizialean argitara dadin agintzea.

3. Mozioa Kulturako, Turismoko eta Erakunde Harremanetako Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroa Bai parlamentu-taldeko eledun Patxi Zabaleta Zabaleta jaunak, Legebiltzarreko Erregelamenduaren babesean, ondoko mozioa aurkeztu du, Batzordean eztabaidatu eta bozkatzeko:

Mikel Mindegia Labaien aizkolaria omentzeko eskultura.

Mikel Mindegia aizkolaria, zeinaren kirol-balentriak aski ezagunak baitira eta ez baitago zertan gogora ekarri, Ezkurrakoa da jaiotzez, baina Zubietako herriari lotuta dago orain dela hamarkadak.

Une honetan bere kirol-ibilbidearen azken urratsak egiten ari da, eta bidezkoa da Zubietako herriak omenaldia egin diezaion, herriko toki nabarmen batean brontzezko eskultura bat paratuta. Eskulturak bi metro gairai izanen litzateke, eta bere jardunaren berezko osagaiak izanen lituzke: aizkora eta enborrak.

Proiektua finantzatzeko bi bide jorratu dira orain arte:

• Nafarroako Kutxaren gizarte-ekintzako Banca Cívican aurkeztuta (Zuk aukeratu, zuk erabaki).

• Antton Espelosinek aizkolariei buruz egindako liburuaren salmentaren bidez lortutako dirua.

Bi ekimen horien bidez lortutako dirua gorabehera, aurrekontuaren zati handi bat finantzatzeke geldituko litzatekeenez gero, parlamentu-talde honek ondoko erabaki proposamena aurkezten du:

Nafarroako Parlamentuak Nafarroako Gobernua premiatzen du beharrezkoak diren zuzemenak egin ditzan, besteak beste Zubietako Udalarekin harremanetan jartzea, proiektu hori aurrera atera ahal izan dadin.

Iruñean, 2011ko irailaren 12an

Eleduna: Patxi Zabaleta Zabaleta

